
Ke Mantaha hoseng, letsatsi ke la pele la 
Tumelo sekolong. O tla kena sekolong se tlase 
sa Reneilwe. Moholwane wa hae Tshepo le 
yena o kena teng.

Maoba ka Sontaha o ile a dieha ho robala 
hobane o ne a thabile haholo.

O ne a phumula dieta tsa hae tsa sekolo 
kgafetsa ke ho thaba.

O ile a kenya dipensele le dipene tsa mebala-
bala tsa hae ka mokotlaneng wa hae. Tshepo o 
ile a mmolella hore ha a na ho di hloka.

Ditebello tsa hae tsa letsatsi la pele di ne di le 
kgolo haholo.

Tumelo o ile a tsoha hoseng haholo. Mme wa 
hae a mo hlapisa, a mo apesa diaparo tsa hae 
tsa sekolo. A ja dijo tsa hoseng ka potlako.

Mme wa bona a re o tla ba isa sekolong ka koloi.

Jo! Tumelo a thaba le ho feta. Mme wa bona o 
ile a ba isa sekolong ka koloi hobane e ne e le 
letsatsi la pele.

Ka morao ho moo ba ne ba tla palama tekesi e 
palamisang baithuti ba bang.

Tumelo o ne a tatile a bona e ka Tshepo o ba 
senyetsa nako le ho ba diehisa. O ne a se a 
eme ka maoto a jere mokotlana wa hae.

A qetella a hoeletsa “Tshepo, ha re tsamaye 
pele re siuwa ke nako!”

Ba kena ka koloing ba tsamaya. Tseleng mona 
Tumelo o ne a bolela kamoo a tla natefelwa 
ka teng sekolong. O ne a bolela kamoo a tla 
bontsha titjhere hore o tseba ho bala le ho 
ngola lebitso la hae.

Tshepo o ile a mo hopotsa hore sekolo ha se 
tshwane le keretjhing.

A mmolella hore sekolong ho na le melao e 
latelwang. Motho ha a iketsetse seo a se ratang, 
ebile ha a sa latele melao eo o tla fumana kotlo.

Tumelo a kgathatseha, a makala ha a utlwa 
seo. Mme wa hae a mo kgothatsa ka hore o 
tla fumana metswalle e metjha eo a neng a 
kena le yona keretjhing le metswalle e metjha 
moo sekolong.

Ba fihla sekolong sa Reneilwe kamora nako e 
kgutshwane.

“Tshepo, sekolo sa hao ha se hole haholo le 
lapeng.” Ke Tumelo eo, a bua a maketse haholo.

O ile a bona bana ba bangata, ba bang ba ne 
ba feleheditswe ke boMme ba bona, ba bang 
feleheditswe ke boNtate ba bona.

Lebaleng le leholo ho ne ho tletse dikoloi le 
ditekesi tse tlisitseng bana sekolong. Baithuti 
ba bang ba ne ba tsamaya ka maoto.

Tshepo o ile a bontsha Mme wa hae kantoro 
ya Mosuwehlooho wa sekolo mme a ya teng 
le Tumelo.

Ha ba fihla ka kantorong, ba fumana 
Mosuwehlooho wa sekolo a dutse setulong se 
potolohang.

Eitse pele Mosuwehlooho a botsa Tumelo 
lebitso la hae, Tumelo a hoeletsa. Naa ke wena 
Titjhere ya ka? Nna lebitso la ka ke Tumelo. 
Ke tseba ho bala le ho ngola lebitso la ka. 
Nkao bontsha hona jwale. Mme, bolella Titjhere 
hore ke tseba le ho bua Sekgowa. ”Good 
morning teacher.”

Ha ba tswa ka kantorong ya Mosuwesehlooho 
wa sekolo, ba fumana Tshepo a ba emetse 
ka ntle.

A bontsha Mme wa hae kantoro ya tlereke. 
A fihla a patala ditefello tsa sekolo.

Ha Mme wa bona a se a tsamaya, Tumelo o ne 
a se a tshohile mme a qala ho lla a se a batla 
ho tsamaya le yena.

Tshepo o ile a mo thodisa mme a mmontsha 
phaposi ya hae ya sehlopha seo a se etsang.

Tumelo a fumana bashanyana ba babedi bao 
a neng a kena le bona keretjhing selemong 
se fetileng.

A be a se a dula le bona ba qoqa ka sekolo sa 
bona se setjha, se seholo, se setle.

Ba ne bua ka moo ba thabetseng hoba 
sekolong sena se seholo.

Ha ba ntse ba qoqa moo ha monate, ha fihla 
bashanyana ba babedi ba baholo ho bona.

Ba ba botsa mabitso a bona le hore ba dula 
kae, mme ba araba.

Bashanyana ba baholo ba qala ho ba soma, 
ba ba bolella hore “moo ha se keretjhing ebile 
ba se ke ba thaba haholo.”

Ka lehlohonolo tshepe ya sekolo ya lla mme 
bana bohle ba sekolo ba mathela meleng eo 
ba e bontshitsweng ke Matitjhere. “Mona ke 
moo ho kopanelwang teng ho etswe thapelo.”

Ke Titjhere eo, e bolella bana ba sekolo. 
Matitjhere a bontsha baithuti hore ba fole kae 
jwang. Ba qala ka ho bina sefela.

Ao jwale mona Tumelo le metswalle ya hae ba 
bina ba hoeleditse. Ho ne ho binwa sefela seo 
ba se tsebang.

Ha balwa temana Bibeleng ha rapelwa. 
Mosuwehlooho wa sekolo a amohela baithuti 
bohle mme a fana ka ditsibiso.

Sekolo sa rona se qala ka halofo kamora hora 
ya bosupa letsatsi le leng le le leng, mme ha ho 
motho ya lokelang ho dieha.

Ha o a lokela ho lahla dikotwana tsa dipampiri 
kapa ntho leha e le efe kae kapa kae, o di kenye 
ka hara meqomo.

O lokela ho tsamaya ka ditsela tse 
lokiseditsweng mme o qobe ho hata dipalesa 
le mohlwa.

Dipapadi di lokela ho bapalwa lebaleng la 
dipapadi ka mane e seng ka mona ka hare 
ha lapa.

Kamora kopano, baithuti ba ile ba tsamaya ho 
ya diphaposing tsa bona tse fapaneng ka ho 
fapanyetsana.

Ba ne ba tsamaya ka mela, ka ho latelana ba 
se mathe.

Ha Tumelo a kena ka phaposing ya hae, ha 
a ka a fumana motho le ya mong eo a mo 
tsebang.

O ile a kgetha sebaka mme a dula moleng wa 
bobedi ho tloha ka pele mme a qala ho lla.

Moshanyana e molelele a dula haufi le Tumelo, 
a mo tshedisa.

Titjhere wa phaposi o ile a kena phaposing ya 
borutelo ka lenaane la baithuti bohle.

Kamora hore a bitse mabitso ohle, a a beha ka 
dihlopha tse nne.

Tumelo o ne a dutse pela moshanyana e 
molelele ya neng a mo tshedisa, ba theha 
setswalle hanghang.

Titjhere e ne e le mosadi ya thata empa a le 
mosa. O ne a sa rate ho kgalemela moithuti ka 
makgetlo a mangata tabeng e le ngwe.

Titjhere a bolella baithuti hore ba tla thabela 
dithuto tsa bona, a hlalosa hore ha a rate 
baithuti ba bapalang ka nako ya dithuto.

O ile a re o tla ba ruta ho bala le ho ngola, mme 
a re kaofela ha bona ba tla atleha.

O ile a ba bollela le hore o tla ba ruta dipalo 
hore ba tsebe ho bala dithuto tse fapaneng.

Ho e so ye kae, le tla be le se le kgona ho bala 
ho tloha ho nngwe ho fihla mashome a mabedi, 
na ha se hantle?

Baithuti ba araba ba re ee ho hantle Titjhere.

Ha Titjhere a ntse a bua le bona, tshepe ya 
sekolo ya lla, e ne e se e llela nako ya ho ya ka 
ntle, ho ilo ja le ho bapala.

Baithuti kaofela ba ya ka ntle mme ha ba qeta 
ho ja, ba bapala.

Tumelo a fumana metswalle yane ya hae hape.

A ba isa ho Mothusi, moshanyana ya dulang 
haufi le yena ka phaposing.

Ke ka moo a fumaneng metswalle e metjha 
mme bona ba ne ba bapala mmoho ka 
dinako tsohle.

Ka mora nakwana ba ntse ba bapala, tshepe 
ya sekolo e ile ya lla hape, mme ba mathela 
diphaposing tsa bona tsa borutelo.

Titjhere ya bona e ile ya ba neha dibuka tsa 
ditshwantsho tse fapafapaneng.

A ba neha le dipampiri le dipene tsa mebala 
e fapafapaneng a re ba take ditshwantsho 
tsa dintho tseo ba di ratang ka mebala eo ba 
e ratang.

Ha ba qetile Titjhere a nka ditshwantsho tseo 
tsa bona a ntse a bososela a di kgomaretsa 
leboteng.

Baithuti ba ne ba thabile ebile ba le motlotlo ka 
ditshwantsho tsa bona tse beilweng leboteng.

E ne e se ele nako ya ho ya hae, Titjhere 
a ba bolella hore sekolo se tswile, o tla ba 
bona hosane.

Tumelo a mathela phaposing ya borutelo 
ya moholwane wa haeTshepo a ema pela 
monyako.

“Tshepo, Tshepo … sekolo se tswile, ha re ye 
lapeng!” a bua a hoeleditse.

Sehlopha sohle sa phaposi ya bo Tshepo sa 
shwa ke ditsheho, Titjhere a lokolla Tshepo hore 
a yo bua le yena.

Tumelo ha a fihla hae, a qoqela batswadi ba 
hae a thabile, a ba qoqela ka metswalle ya hae, 
le ka moo a ke keng a lebala letsatsi leo.

Ha Tshepo a leka ho hlalosa ka moo a mo 
hoeleditseng ka teng, a mo thiba hore a seke 
a bua.

